
Áki Bertholdsen

- Hetta sker í hjartað!
Selma Ellingsgaard, for

kvinna í Starvsmannafelag
num er rættiliga fortørnað 
inn á tær politisku ætlanir
nar hjá samgonguni.

Og tað er eisini greitt, 
at longu beinanvegin sam
gongan er komin í eyga, er 
lagt upp til opið stríð við at 
kalla ta føroysku fakfelags
rørsluna.

Í valstríðnum varð ein 
ætlan fostrað um at útvega 
landskassanum eyka inntøk
ur við at skatta pensjónir við 
inngjald í eftirlønargrunnar, 
heldur enn við útgjald, so
leiðis sum vanligt er.

Hetta vilja fakfeløg ikki 
góðtaka og tá ið ætlanin varð 
endurtikin í samráðingunum 
um nýggja samgongu, samd
ust yvir 30 fakfeløg um at 
mótmæla ætlanini upp á tað 
harðasta.

Tí kemur tað dátt við 
hjá fakfeløgunum, at nú 
samgonguskjalið er alman

nakunngjørt, stendur bein
leiðis í tí, at pensjónsupp
sparing verður skattað við 
inngjald.

- Hetta er óðamannaverk, 
staðfestir Selma Ellingsgaard

Hon sigur, at hetta er eitt 
mál, sum fakfeløgini taka í 
ramasta álvara. 

- Tað er heilt greitt, at 
hetta er ikki eitt mál, sum vit 
fara at sleppa, sigur hon.

Hon leggur afturat, at fak
feløgini taka hetta so alvor
ligt, at tey fara at gera alt, 
sum stendur í teirra makt 
fyri at forða fyri, at tað verð
ur til veruleika.

Hon kann ikki siga nú, 
hvørji stig fakfeløgini fara 
at taka. 

Hon kann heldur ikki siga, 
nær eitt útspæl kemur frá 
feløgunum.

Men hon sigur, at fak
feløgini fara at hava fundur 
um ætlanina hesa vikuna og 
so koma tey til eina niður
støðu um, hvussu farast skal 
fram.

 
Ramasti álvari
Hon sigur, at ætlanin hjá 
samgonguni um at skatta 
pensjónsuppsparing er so 
álvarslig, at hon sker í hjart
að.

- Hetta er serstakliga 
álvarsamt, tí tað fer beinleiðis 

at ávirka uppsparingina hjá 
løntakarunumm.

- Vit vita við vissu, at 
verður minni goldið inn í 
pensjónsgrunnar, noyðast 
pensjónsfeløgini at hækka 
umsitingargjøldini fyri at 
fáa somu upphædd til um
sitingarútreiðslurnar. 

Selma Ellingsgaard sigur, 
at allir flokkarnir á tingi hava 
verið so rørandi samdir um, 
at tað er neyðugt at vit fáa 
eina nýggja pensjónsskipan 
so at landskassin ikki kemur 
í óføri um nøkur ár, tá ið talið 
á pensjónistum er stórt og 
talið á løntakarum lágt.

Hon staðfestir, at nú ætlar 
samgongan at taka peningin, 
sum bæði skal brúkast til at 
fíggja okkara egna aldurdóm 
og sum eisini skal brúkast 
til at forða fyri, at okkara 
eftirkomarar fara at hoykna 
undir eini tyngjandi eldra
byrðu.

- Sostatt ganga sam
gonguflokkarnir beint ímóti 
sínum egna barni, tí hetta 
er beint ímóti ætlanini, sum 
allir flokkarnir vóru samdir 
um. 

- Framtíðin sær døpur út, 
leggur Selma Ellingsgaard 
afturat.

Tvingað til Føroya
Hon leggur afturat, at sam

stundis er grundarlagið und
ir ætlaðu pensjónsnýskipan
ini, at pensjónsuppsparingin 
skal vera í Føroyum so at 
peningurin ikki skal fara av 
landinum.

Samstundis er ætlanin 
at tvinga føroyskar eftirløn
ir í útlendskum eftirlønar
grunnum heim í ein føroysk
an grunn 

- Sostatt verða løntakarar 
tvingaðir at brúka eina før
oyska eftirlønarskipan, sigur 
Selma Ellingsgaard. 

Hon sigur, at fakfeløgini 
fara ongantíð at góðtaka 

ætlanina hjá samgonguna.
Tað hevur so avgjørt ikki 

gjørt tað mætari, at tann 
eykainntøka, landskassin 
fær við at skatta pensjóns
uppsparing við inngjald, 
skal brúkast til at fíggja ein 
skattalætta, sum í mesta 
mun fer til tey vælbjargaðu. 

- Fakfeløgini vilja ikki, at 
hetta skal ikki henda og vit 
fara at brúka tey amboð, vit 
hava fyri at forða fyri hesum, 
sigur Selma Ellingsgaard.

Óðamannaverk
Fakfeløgini fara ongantíð at góðtaka hetta, tí tað er óðamannaverk, sigur 

Selma Ellingsgaard, forkvinna í Starvsmannafelagnum

PENSjÓNIR Vit fara at gera 
alt, sum stendur í okkara 
makt fyri at steðga ætlanini 
hjá samgonguni, sigur Selma 
Ellingsgaard, forkvinna í 
Starvsmannafelagnum

- Politisku ætlanirnar, 
sum nýggja samgongan 
hevur stungið út í kortið, 
kann fáa ávirkan á sátt
málasamráðingarnar.

Tað staðfestir Selma 
Ellingsgaard, forkvinna í 
Starvsmannafelagnum. 

Samráðingar eru í 
løtuni ímillum fakfeløg 
á almenna arbeiðsmark
naðinum og Fíggjarmála
ráðið. 

Sáttmálin gekk út á 
midnátt 30. september 
og nú nýggj samgonga er 
skipað verða samráðing
arnar tiknar upp aftur.

Men Selma Ellings
gaard sigur, at nú vilja 
tey fáa fund við umboð 
fyri samgonguna fyri at 
fáa útgreinað, hvat ítøki
liga liggur í teimum ymsu 
orðingunum í samgongu
skjalinum.

Hon sigur, at tað kann 
koma upp á tal at krøvini 
til tann nýggja sáttmálan 

verður endurskoður eftir 
veruleikanum, sum hann 
nú sær út við hesi nýggju 
samgonguni. 

- Flatskatturin í sam
gonguskjalinum stríður 
ímóti grundhugsjónini hjá 
fakfeløgunum um sam
haldsfesti, tí her er talan 
um ein skattalætta, sum 
serliga tey vælbjargaðu 
fáa gagn av.

- Allir limirnir í fak
feløgunum fáa lítið og 
onki gagn av skattalætt
unum.

Forkvinnan í Starvs
mannafelagnum vísur 
eisini á, at nógv stúra 
fyri, at verður skattalætti 
veittur teimum 
vælbjargaðu, fer tað at 
økja um nýtsluna og tað 
fer sostatt aftur at elva til 
størri eftirpurning og har
við eisini til hægri prísir.

- Tað kann skjótt koma 
okkara limum aftur um 
brekkur, tí so er vandi fyri, 
at tann lítli skattalætti, 
teir fáa, verður uppetin 
av hægri prísum.

Selma Ellingsgaard 
vísir á, at tað eru eisini 
orðingar í samgongu
skjalinum um rational
iseringar. Tað vilja tey 
eisini tosa við samgongu
na um, tí tað elvir allaroft
ast til uppsagnir.

- Vit hava onki, at al
menna umsitingin verður 
tillagað saman við starvs
fólkunum. Men at seta 
sparingar í verk í óðum 
verkum, kemur mangan 
aftur um brekkur í økt
um útreiðslum til sjúkr
afráveru og verri tænast
um, leggur hon afturat. 

